
Lana non sal 
TXILLARDEGI 

BADIRUDI ba-
tzuk aspaldiko eztabaida 
bat kalera nahi dutela. 
Alegia: «vasco es todo 
aquél que vende su fuerza 

de trabajo en Euskadi». Gogoratzen zarete? 
Oso modan egon zen. Soziologia ekonomi 

arazoa baldin bada, eta ez besterik ezer, egia 
zuten: non lana sal, non soldata kobera, eta 
hangotarra. Hangoa, hobe; 'tarra' etniko hori 
sartu gabe. 

Baina nik zalantza handiak izan nituen or-
duan (eta orain ere bai, jakina). Zeren-eta nik 
bost urtez saldu bainuen Beljikan neure lan-
indarra, eta ez bainintzen sekula hangotar sen-
ditu. Ez nik neure burua beljikar senditu, eta ez 
beljikarrek berek ni aberkidetzat hartu. Bost 
urte hartan nik Bruselan neure lana eginagatik, 
euskaldun senditzen nintzen osotara, eta eus-
kalduntzat (edo espainiartzat batzuk, sekula ez 
beljikartzat) hartzen ninduten besteek ere. He-
men, kondatzen zigutenez, ez bide da hori ger-
tatzen... 

Areago: zer esan behar da etxeko lanez bes-
terik egiten ez duten etxeko-andreez? Senarra 
A-tarra eta emaztea B-tarra, omen. Eta hori 
bera ere... biek beren lan-indarra salduko du-
teno bakarrik. Arazo serioa da. Inor gutxik jar 
dezake zalantzan etorkinaren lan-eskubidea. 
Inor gutxik, era berean, ezkertarren artean be-
deren, finkaturik dagoen etorkinaren eskubide 
politikoetarako eskubidea. Inor gutxik, era be-
rean, bertakotzeko erabakia hartua duenaren 
edonolako eskubiderik. 

Baina lan-indarra saltze hutsak ez du nazio-
tasuna ematen. Honegatik edo hargatik dese-
rrira doanak, jatorrizko sorlekutik ekarritako 
hizkuntza jai-ta-aste inposatu nahi badu, eta 
sorterritik ekarritako nazio-projektuari eutsi 
nahi badio, bere lan-indarra bizileku berrian 
salduagatik ere, lehengoa da izateaz eta nahiaz. 
Atzerritar dago, eta atzerritar egon nahi du. Eta 
eskubide osoa du hauta hori egiteko, jakina. 

Baina ondorioak oro atera behar ditu ausarki. 




